
ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ 2008 - ᐃᓕᓐᓂᐊᖅᑎᑦᓯᔨᐅᒋᑦ! 
 

ᐃᖃᓗᐃᑦ, ᓄᓇᕗᑦ (ᐃᐳᕈ 22, 2008) - ᐃᓕᓐᓂᐊᕐᓂᓕᕆᔨᒃᑯᑦ ᒥᓂᔅᑕᖓᑦ ᐃᐊᑦ ᐱᑯ 
ᐊᔭᐅᖅᑐᐃᒋᐊᖅᑐᖅ ᓄᓇᕗᒻᒥᐅᓂᒃ ᐃᖅᑲᓇᐃᔮᖅᑖᕋᓱᐊᖁᓪᓗᒋᑦ ᐃᓕᓐᓂᐊᖅᑎᑦᓯᔨᐅᓂᕐᒧᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖓᓂ 2008, ᑕᕝᕙᓂ ᐱᓇᓱᐊᕈᓯᕐᒥ ᐱᒋᐊᕋᑖᖅᑐᒥ. 
 

“ᑕᕝᕙᓂ ᐊᕐᕌᒍᒥ ᑕᐃᔭᐅᒍᓯᖓ, ᐃᓕᓐᓂᐊᖅᑎᑦᓯᔨᐅᒋᑦ, ᓴᖅᑭᔮᖅᑎᑦᓯᒋᐊᕈᑕᐅᔪᖅ 
ᐃᓕᓐᓂᐊᖅᑎᑦᓯᔨᑖᕆᐊᖃᕐᓂᑎᓐᓂᒃ ᐃᓕᓐᓂᐊᕐᕕᑦᑎᓐᓂ ᐸᐃᕆᕕᑦᑎᓐᓂᓗ ᐱᒻᒪᕆᐅᓂᖏᓐᓂᓪᓗ 
ᐃᓕᓐᓂᐊᖅᑎᑦᓯᔩᑦ ᐃᓄᒃᑎᑐᑦ ᐅᖃᕈᓐᓇᖅᑐᑦ,” ᐅᖃᖅᓯᒪᔪᖅ ᐱᑯ. “ᐃᓕᓐᓂᐊᖅᑎᑦᓯᔨᑖᖅᐸᓪᓕᐊᓂᖅ 
ᐃᓕᓐᓂᐊᖅᑎᑦᓯᒍᓐᓇᖅᑐᓂᒃ ᐃᓄᒃᑎᑐᑦ ᐱᒻᒪᕆᐅᓂᖃᕐᓂᐊᖅᑐᖅ ᐋᖅᑭᑦᓱᐃᕙᓪᓕᐊᓂᕐᒧᑦ ᒪᕐᕉᓐᓂᒃ 
ᐅᖃᐅᓯᓕᓐᓂᒃ ᐃᖅᑲᓇᐃᔭᖅᑎᑦᓴᓂᒃ ᓄᓇᕗᒻᒥ.” 
 

ᐱᓗᐊᙳᐊᕐᓂᖏᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖓᓂ 2008 ᐃᓚᒋᓕᐅᔾᔨᓯᒪᔪᑦ ᐸᐃᕆᕕᓐᓂ 
ᐃᓕᓐᓂᐊᖅᑎᑦᓯᔩᑦ ᐅᓪᓗᖓᓂᒃ ᐃᐳᕈ 23 ᐊᒻᒪᓗ ᐃᓕᓐᓂᐊᖅᑎᑦᓯᔨᓂᒃ ᖁᔭᒋᔭᖃᕐᓂᕐᒧᑦ ᐅᓪᓗᖓᓂᒃ 
ᐃᐳᕈ 25. 
 

“ᑕᕝᕙᓂ ᐱᓇᓱᐊᕈᓯᕐᒥ, ᐊᔭᐅᖅᑐᕆᐊᖅᑕᒃᑲ ᓄᓇᕗᒻᒥᐅᓕᒫᑦ ᐃᓕᓴᖅᓯᖃᑦᑕᖁᓪᓗᒋᑦ ᐃᓕᓐᓂᐊᖅᑎᑦᓯᔨᓂᒃ 
ᐸᐃᕆᕕᓐᓂ, ᐃᓕᓐᓂᐊᕐᕕᓐᓂ, ᐱᓕᒻᒪᑦᓴᕕᒻᒥ ᓄᓇᕗᑦ ᓯᓚᑦᑐᓴᕐᕕᒻᒥᓗ. ᐱᓕᕆᐊᕆᕙᑦᑕᖏᑦ 
ᐃᓕᓐᓂᐊᖅᑎᑦᓯᔩᑦ ᐱᕚᓪᓕᖅᑎᑦᓯᒐᓱᐊᖅᑐᑎᒃ ᐃᓅᓯᖏᓐᓂᒃ ᐃᓕᓐᓂᐊᖅᑎᑦᑕ ᓄᓇᓕᓕᒫᓪᓗ 
ᐱᒻᒪᕆᐊᓘᓂᖃᕐᖓᑦ,” ᐅᖃᖅᓯᒪᔪᖅ ᐱᑯ. 
 

“ᐃᓕᓐᓂᐊᖅᑎᑦᓯᔩ, ᐊᑭᓕᖅᓱᖅᑕᐅᒐᑎᒃ ᐃᑲᔪᖅᐸᑦᑐᑦ, ᐃᓕᓐᓂᐊᖅᑏᑦ, ᐃᓐᓇᒻᒪᕇᑦ, ᐊᖏᔪᖅᑳᕆᔭᐅᔪᑦ, 
ᐃᓅᓯᓕᕆᔩᑦ, ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ, ᓄᓇᕗᒻᒥ ᐅᐃᕖᒃᑯᑦ ᐃᓕᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᖏᑦ ᐃᓚᐅᖃᑕᐅᔪᐃᓐᓇᐅᕙᑦᑐᑦ ᐃᓕᓐᓂᐊᖅᑎᑦᓯᓂᕐᒧᑦ ᐃᓄᖁᑎᑦᑎᓐᓂᒃ. ᑭᒡᒐᖅᑐᕐᓗᒋᑦ 
ᓄᓇᕗᒻᒥᐅᓕᒫᑦ, ᖁᔭᓐᓇᒦᖅᑕᑦᓯ ᐊᑦᓱᕉᑎᖃᖃᑦᑕᕐᓂᑦᓯᓐᓂᒃ, ᐊᖏᕈᑎᖃᑦᓯᐊᖅᓯᒪᓂᑦᓯᓐᓂᒃ 
ᐅᑕᖅᑭᒍᓐᓇᑦᓯᐊᕐᓂᑦᓯᓐᓂᓪᓗ,” ᐅᖃᖅᓯᒪᔪᖅ. 
 

ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ ᐊᕐᕌᒍᑕᒫᑦ ᖃᓄᐃᓕᐅᕈᑕᐅᕙᑦᑐᖅ, ᑐᕌᒐᖃᖅᑐᓂ ᐃᓕᓴᖅᓯᒍᒪᓂᕐᒧᑦ 
ᓄᓇᕗᒻᒥ ᐃᓕᓐᓂᐊᖅᑎᑦᓯᔨᖏᓐᓂᒃ ᖃᐅᔨᒪᓕᖅᐹᓪᓕᖅᑎᑦᓯᒍᒪᓪᓗᑎᓪᓗ ᐱᒻᒪᕆᐊᓘᓂᖓᓂᒃ 
ᐃᓕᓐᓂᐊᖅᑐᓕᕆᓂᐅᑉ ᐋᖅᑭᑦᓱᐃᕙᓪᓕᐊᓂᕐᒧᑦ ᓄᓇᕗᒻᒥᒃ ᓇᒻᒥᓂᖅ ᒪᑭᑕᔪᓐᓇᖅᑐᒥᒃ ᖃᑭᕕᐅᓯᒪᔪᒥᓪᓗ. 

